
«ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ (Պ-171-31.10.2017-ՊԻՄԻ-011/0) ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՌԱՋԱՐԿՈՒԹՅՈՒՆԸ


Հայաստանի Հանրապետության կառավարությունը ընդհանուր առմամբ ընդունելի է համարում նախագծով առաջարկվող կարգավորումը: Այդուհանդերձ, գտնում ենք, որ նախագծային դրույթների պրակտիկ կիրառման ընթացքում իրավական խնդիրներից խուսափելու, ինչպես նաև նախագծով հետապնդվող նպատակին հասնելու համար առաջարկվող իրավակարգավորումներն ունեն վերանայման կարիք:
	Այսպես, նախագծի համաձայն` վարչական իրավախախտումների վերաբերյալ օրենսգրքով նախատեսված որոշ իրավախախտումներ կատարելու դեպքում տուգանքը կիսով չափ վճարելու «արտոնյալ» պայմանը չի գործում: Այս առումով, հարկ է նշել, որ նախագծով արվող բացառությունների ուսումնասիրությունից պարզ չէ, թե ինչ սկզբունքով և ինչու են դրանք առանձնացվել այլ արարքներից: Մասնավորապես, նախագծով տարանջատվում են այնպիսի զանցանքներ, ինչպիսիք են` մանր չափերով թմրամիջոցների կամ հոգեմետ նյութերի ապօրինի շրջանառությունն առանց իրացնելու նպատակի (44.1-ին հոդված), ապօրինաբար բժշկությամբ զբաղվելը (47-րդ հոդված), ընդերքի պետական սեփականության իրավունքի խախտումը (49-րդ հոդված), ապօրինաբար ձկնորսությամբ կամ ջրային որսորդության այլ տեսակներով զբաղվելը (89-րդ հոդված), թվով երեք իրավախախտումների կրկնակիության դեպքերը և այլն: Քննարկվող դրույթի կապակցությամբ հարց է առաջանում` արդյոք առկա չեն հանրային վտանգավորության առավել բարձր աստիճան ունեցող իրավախախտումներ: Հարկ է նշել նաև, որ նախագծի հիմնավորման մեջ ներկայացված չեն անհրաժեշտ տեղեկություններ, համապատասխան միջազգային փորձ, վերաբերելի վիճակագրական տվյալներ, վերլուծություններ և այլն, ինչը թույլ չի տալիս գնահատելու առաջարկվող կարգավորման հիմնավորվածությունը, այլընտրանքային հնարավոր տարբերակներից հենց նախագծով առաջարկվող կարգավորումներն ընտրելու նպատակահարմարությունը: 			Վերոգրյալի հաշվառմամբ` գտնում ենք, որ նախագծով առանձին իրավախախտումների համար բացառությունները պետք է սահմանվեն` հաշվի առնելով այդ արարքի հանրային վտանգավորության աստիճանը, կոնկրետ իրավախախտումների ոլորտում իրականացվող վարչարարության վերաբերյալ անհրաժեշտ վիճակագրական տվյալները, վարչական տույժի նպատակներին հասնելու համար համաչափ և բավարար տուգանքի չափ նախատեսելու անհրաժեշտությունը: Ուստի, գտնում ենք, որ նախագծով առաջարկվող բացառություններն ունեն վերանայման կարիք:	
	Տեղին է նշել նաև այն հանգամանքը, որ վարչական իրավախախտումները ընդգրկում են շատ ավելի լայն տիրույթ, քան նախատեսված են օրենսգրքում, քանի որ մի շարք ոլորտների վարչական իրավախախտումներ նախատեսված են համապատասխան ոլորտային օրենքներով: Ուստի, նման տարբերակված մոտեցումը խնդրահարույց է նաև այս տեսանկյունից: Այս առումով, անհրաժեշտ ենք համարում նշել, որ 2017 թվականի հոկտեմբերին Պետաիրավական նախարարական կոմիտեի նիստում քննարկվել է Վարչական իրավախախտումների վերաբերյալ նոր օրենսգրքի նախագիծը, որում, ՀՀ Նախագահի 2012 թվականի հունիսի 30-ի ՆԿ-96-Ա կարգադրության պահանջներին համահունչ, փորձ է արվել համապարփակ կերպով ընդգրկել բոլոր վարչական իրավախախտումները: Ուստի, գտնում ենք, որ նախագծային դրույթներն անհրաժեշտ է դիտարկել նոր օրենսգրքի նախագծի հայեցակարգային մոտեցումների լույսի ներքո:
	Միաժամանակ, առաջարկում ենք նախագծով առաջարկվող կարգավորումից բացառություններ սահմանելիս որպես չափանիշ դիտարկել նաև օրենքով նախատեսված տուգանքի չափը: Այս առումով, անհրաժեշտ ենք համարում անդրադառնալ համաչափության սահմանադրական սկզբունքին: Այսպես, վարչական տուգանքը դրամական տուժանք է, որը` որպես վարչական իրավախախտման համար  նշանակվող պատասխանատվության միջոց, կիրառվում է անձի մոտ իրավահպատակ վարքագիծ ձևավորելու և նոր վարչական իրավախախտումների կատարումը կանխելու նպատակներով: Ընդ որում, պատասխանատվության միջոց սահմանելիս օրենսդրի հայեցողական լիազորությունները սահմանափակված են Հայաստանի Հանրապետության Սահմանադրության 71-րդ հոդվածի 2-րդ մասով, ըստ որի՝ օրենքով սահմանված պատիժը, ինչպես նաև նշանակված պատժատեսակն ու պատժաչափը պետք է համաչափ լինեն կատարված արարքին: Այդ սկզբունքի պահանջներով` վարչական իրավախախտումների համար նախատեսված տուգանքների չափերը պատահական չեն ու կոչված են ծառայելու վարչական տույժի նպատակների իրականացմանը: Այլ կերպ ասած, կոնկրետ արարքի համար վարչական տուգանքի չափը սահմանելիս հաշվի են առնվում այդ արարքի հանրային վտանգավորության աստիճանը, իրավախախտողին դաստիարակելու և այլ անձանց կողմից ևս հետագայում իրավախախտումների կատարումը կանխելու անհրաժեշտությունը: Ընդ որում, քիչ չեն դեպքերը, երբ իրավական նորմի գործնական իրացման արդյունքում ի հայտ եկած խնդիրներից ելնելով (վարչական տուգանքը չի ծառայում իր նպատակին) տուգանքի չափերը օրենսդրի կողմից վերանայվում և փոփոխվում են: 
Հայաստանի Հանրապետության սահմանադրական դատարանն իր` 2010 թվականի հոկտեմբերի 12-ի ՍԴՈ-920 որոշման մեջ, անդրադառնալով համաչափության սկզբունքի բովանդակությանը, նշել է, որ. «... համաչափության սկզբունքը պահանջում է ապահովել արդարացի հավասարակշռություն՝ սահմանվող պատասխանատվության միջոցի ու չափի և պատասխանատվության սահմանմամբ հետապնդվող իրավաչափ նպատակի միջև»:
Այսպիսով, տուգանքի չափ նախատեսելիս Օրենսդրի հայեցողական լիազորությունները բացարձակ չեն, ինչից ենթադրվում է, որ օրենքով նախատեսված տուգանքի չափը ուղիղ համեմատական է արարքի հանրային վտանգավորության աստիճանին: Ուստի, առաջարկում ենք, նախագծով նախատեսել տուգանքի որոշակի սահմանաչափ, որը գերազանցելու դեպքում նախագծով առաջարկվող կարգավորումը չի կիրառվի: Որպես օրինակ, կարող է քննարկվել տուգանքը կիսով չափ վճարելու հնարավորությունը հարյուր հազար դրամը չգերազանցող տուգանք նախատեսող արարքներով սահմանափակելը: Միաժամանակ, այն դեպքերում, երբ արարքի համար նախատեսված է հարաբերական որոշակի սանկցիա, ապա նախագծային դրույթը կիրառելի կլինի, երբ օրենքով նախատեսված տուգանքի նվազագույն շեմը չի գերազանցում հարյուր հազար դրամը` անկախ վարչական մարմնի կողմից կոնկրետ դեպքում նշանակված տուգանքից:
Բացի այդ, առաջարկում ենք նախագծով սահմանել, որ առաջարկվող կարգավորումը չի տարածվում վարչական տույժի ենթարկվելուց հետո մեկ տարվա ընթացքում միևնույն իրավախախտումը կատարած անձանց վրա: Ասվածն անհրաժեշտ է դիտարկել վարչական տույժի նպատակների համատեքստում: Պատահական չէ, որ թե’ գործող վարչական իրավախախտումների  վերաբերյալ օրենսգիրքը, թե’ նոր օրենսգրքի նախագիծը մի շարք իրավախախտումների կրկնակիության համար նախատեսում են առավել խիստ պատասխանատվության միջոցներ: 
Նախագծի համաձայն` առաջարկվող կարգավորումը կիրառելի չէ նաև վարչական տույժ նշանակելու մասին որոշումը գանգատարկելու (բողոքարկելու) դեպքերում: Նման սահմանափակումն իրավաչափ չէ, քանի որ ստացվում է, որ օրենքն անբարենպաստ իրավիճակ է ստեղծում այն անձանց համար, ովքեր իրացրել են բողոքարկման իրենց իրավունքը, ինչն անուղղակի կերպով սահմանափակում է բողոքարկման իրավունքի իրացման հնարավորությունը, քանի որ հակառակ դեպքում անձը հայտնվում է անհավասար պայմաններում` բողոքարկման իրավունքը չիրացրած անձանց համեմատ:
 Ամփոփելով վերը շարադրյալը՝ Հայաստանի Հանրապետության կառավարությունը գտնում է, որ նախագծով ներկայացված առաջարկությունը հայեցակարգային բնույթ ունի և պետության կողմից մոտեցման ընտրությունը պետք է կրի համակարգային բնույթ: 
Ուստի, Հայաստանի Հանրապետության կառավարությունն առաջարկում է նախագծով առաջարկվող կարգավորումներին անդրադառնալ Վարչական իրավախախտումների վերաբերյալ նոր օրենսգրքի նախագծի հայեցակարգային մոտեցումների շրջանակներում: Առաջիկայում կառավարության հավանությանն արժանանալուց հետո Վարչական իրավախախտումների վերաբերյալ նոր օրենսգրքի նախագիծը կներկայացվի Հայաստանի Հանրապետության Ազգային ժողովի քննարկմանը: 


	






















ԵԶՐԱԿԱՑՈՒԹՅՈՒՆ

«Վարչական իրավախախտումների վերաբերյալ  Հայաստանի Հանրապետության  օրենսգրքում լրացում կատարելու մասին» ՀՀ օրենքի նախագծի` բյուջետային բնագավառում կարգավորման ազդեցության գնահատման վերաբերյալ

«Վարչական իրավախախտումների վերաբերյալ Հայաստանի Հանրապետության  օրենսգրքում լրացում կատարելու մասին» ՀՀ օրենքի նախագծով առաջարկվում է սահմանել, որ վարչական տուգանքը օրենսդրությամբ սահմանված` տասնհինգ օրվա ընթացքում վճարելու փոխարեն ութ օրվա ընթացքում վճարելու դեպքում վարչական պատասխանատվության ենթարկված անձինք վճարում են վարչական ակտով նշանակված տուգանքի կեսը:
Հաշվի առնելով վերոգրյալը` հայտնում ենք, որ այլ հավասար պայմաններում նախագծի ընդունման ազդեցությունը ՀՀ պետական բյուջեի և ՀՀ համայնքների բյուջեների եկամուտների վրա կլինի բացասական, իսկ ծախսերի և բյուջետային քաղաքականության վրա՝ չեզոք:

ՆԱԽԱԳԻԾ
Պ-171-31.10.2017-ՊԱ-011/0
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հոդված 1. Վարչական իրավախախտումների վերաբերյալ 1985 թվականի դեկտեմբերի 6-ի Հայաստանի Հանրապետության օրենսգրքի 305-րդ հոդվածի վերջին մասում ավելացնել հետեւյալ պարբերությունը. 
«Վարչական իրավախախտում կատարելու համար նշանակված տուգանքը խախտողի կողմից, ոչ ուշ, քան տուգանք նշանակելու մասին որոշումը նրան հանձնելու օրվանից (նշանակված տուգանքի մասին ծանուցվելուց) հետո ութ օրվա ընթացքում, վճարում կատարվելու դեպքում վճարվում է վարչական ակտով նշանակված տուգանքի գումարի կեսը՝ բացառությամբ սահմանված կարգով տարաժամկետված, գանգատարկված եւ (կամ) բողոքարկված վարչական ակտերի, ինչպես նաեւ՝ 44.1-րդ, 44.2-րդ, 45-րդ, 46-րդ, 47-րդ, 47.1-րդ, 49-րդ, 50-րդ, 51-րդ, 52-րդ, 53-րդ, 89-րդ, 91-րդ, 92-րդ, 93-րդ, 110.2-րդ հոդվածներով, 124-րդ հոդվածի 26-րդ եւ 31-րդ մասերով, 126-րդ, 128-րդ, 176-րդ, 177-րդ, 205-րդ հոդվածներով նախատեսված արարքների համար նշանակված տուգանքների եւ 112.2-րդ հոդվածով, 124-րդ հոդվածի 14-րդ եւ 18�րդ մասերով նախատեսված արարքները վարչական տույժի նշանակման օրվանից հետո` մեկ տարվա ընթացքում կրկին կատարելու համար նշանակված տուգանքների:»։ 
Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը: 











ՀԻՄՆԱՎՈՐՈՒՄ 
«Վարչական իրավախախտումների վերաբերյալ Հայաստանի Հանրապետության օրենսգրքում լրացում կատարելու մասին» Հայաստանի Հանրապետության օրենքի նախագծի վերաբերյալ 
Անհրաժեշտությունը. Հաշվի առնելով վարչական ակտերի քանակը, դրանցով նախատեսված տուգանքների չափերը, ինչպես նաեւ՝ բնակչության սոցիալ-տնտեսական վիճակը եւ վճարողունակությունը՝ անհրաժեշտություն է առաջացել առավել բարենպաստ պայմաններ ստեղծել վարչական ակտերով նախատեսված տուգանքների վճարման հարցում։ 
Ընթացիկ իրավիճակը եւ խնդիրները ներկայումս. Վարչական իրավախախտումների վերաբերյալ 1985 թվականի դեկտեմբերի 6-ի Հայաստանի Հանրապետության օրենսգրքի 305-րդ հոդվածի համաձայն՝ խախտողի կողմից տուգանքը պետք է վճարվի տուգանք նշանակելու մասին որոշումը նրան հանձնելու օրվանից ոչ ուշ, քան տասնհինգ օրվա ընթացքում, իսկ այդ որոշումը գանգատարկելու կամ բողոքարկելու դեպքում` գանգատը կամ բողոքը առանց բավարարման թողնելու մասին ծանուցման օրվանից ոչ ուշ, քան տասնհինգ օրվա ընթացքում: Այսինքն՝ տուգանքները վճարելու համար խախտողին տրամադրված է տասնհինգօրյա ժամկետ։ Սակայն, ուսումնասիրելով տուգանքների չափերը, ինչպես նաեւ՝ այն հանգամանքը, որ, որպես կանոն, տուգանքները սահմանված ժամկետներում չեն վճարվում, հետագայում դրանք բռնագանձելու համար վարչական մարմինները հայց են ներկայացնում դատարան կամ օրենքով սահմանված դեպքերում եւ կարգով դիմում ներկայացնում ՀՀ ԱՆ ԴԱՀԿ ապահովող ծառայություն՝ անհրաժեշտ է վարչական պատասխանատվության ենթարկված անձանց մոտ լրացուցիչ շահագրգռվածություն առաջացնել տուգանքները վճարելու համար։ Ներկայումս, ժողովրդի սոցիալ-տնտեսական վիճակով, ինչպես նաեւ տուգանքները վճարելուց խուսափելու դեպքերով պայմանավորված՝ բազմաթիվ տուգանքներ տարիներով մնում են չվճարված։ 
Կարգավորման նպատակը. Նախագծի նպատակն է վարչական պատասխանատվության ենթարկված անձանց մոտ տուգանքները ժամանակին վճարելու շահագրգռվածություն առաջացնելը, ակտիվության բարձրացմանն ուղղված լրացուցիչ մեխանիզմ ներդնելը եւ հումանիստական մոտեցում դրսեւորելը զանցանք կատարած անձանց նկատմամբ։ 
Ակնկալվող արդյունքը.Նման փոփոխության արդյունքում, նախ, անկասկած, կավելանա տուգանքները վճարողների թիվը, երկրորդ՝ վճարված տուգանքների քանակը, երրորդ՝ պետական եւ տեղական ինքնակառավարման մարմինների բյուջե մուտքագրվող գումարների չափը, չորրորդ՝ կթեթեւանա վարչական պատասխանատվության ենթարկվածների սոցիալական ծանրաբեռնվածությունը։ Իսկ նման պայմաններում, բնականաբար, կթեթեւանա ինչպես դատարանների եւ ՀՀ ԱՆ ԴԱՀԿ ապահովող ծառայության, այնպես էլ տուգանք նշանակած վարչական մարմինների ծանրաբեռնվածությունը՝ պայմանավորված դատարան եւ ԴԱՀԿ ապահովող ծառայություն՝ գումարների բռնագանձման պահանջով դիմելու գործառույթով: 



	Հոդված 305.
	Տուգանք նշանակելու մասին որոշումը կատարելու ժամկետներն ու կարգը


 
Խախտողի կողմից տուգանքը պետք է վճարվի տուգանք նշանակելու մասին որոշումը նրան հանձնելու օրվանից ոչ ուշ, քան տասնհինգ օրվա ընթացքում, իսկ այդ որոշումը գանգատարկելու կամ բողոքարկելու դեպքում` գանգատը կամ բողոքը առանց բավարարման թողնելու մասին ծանուցման օրվանից ոչ ուշ, քան տասնհինգ օրվա ընթացքում:
Եթե սույն օրենսգրքի 224-րդ հոդվածի երկրորդ մասի 2-րդ կետով նախատեսված հոդվածներով սահմանված տուգանքը նշանակելու մասին որոշումը իրավախախտում կատարած անձին հանձնելու oրվանից հետո՝ երեսնօրյա ժամկետում, անձը դիմում է ոստիկանություն տուգանքի վճարումը տարաժամկետելու խնդրանքով, ապա վճարումը համարվում է տարաժամկետված դիմումի մեջ նշված ժամկետով, բայց ոչ ավելի, քան 6 ամիս: 
(մասն ուժը կորցրել է 01.03.17 ՀՕ-50-Ն)
(մասն ուժը կորցրել է 01.03.17 ՀՕ-50-Ն)
Եթե մանր խուլիգանություն կատարած տասնվեցից մինչև տասնութ տարեկան անձինք ինքնուրույն վաստակ չունեն, տուգանքը գանձվում է ծնողներից կամ նրանց փոխարինող անձանցից: 
Վարչական իրավախախտում կատարելու համար նշանակված տուգանքը խախտողի կողմից մուծվում է կենտրոնական գանձապետարանի համապատասխան հաշվին: 
Ճանապարհային երթևեկության կանոնների խախտման համար նշանակված տուգանքը խախտողը մուծում է կենտրոնական գանձապետարան, բացառությամբ իրավախախտման կատարման տեղում գանձվող տուգանքի: 
Համայնքի ղեկավարների նշանակած տուգանքը մուտքագրվում է համապատասխան համայնքի բյուջե, իսկ տեղական ինքնակառավարման մարմինների պաշտոնատար անձանց թույլ տված իրավախախտումների համար նշանակված տուգանքը մուտքագրվում է պետական բյուջե: 
Եթե կատարողական վարույթն ավարտվում է «Դատական ակտերի հարկադիր կատարման մասին» Հայաստանի Հանրապետության օրենքի 41-րդ հոդվածի 1-ին մասի 3-րդ կամ 4-րդ կետերով նախատեսված հիմքերով, և հարկադիր կատարման ներկայացված՝ սույն օրենսգրքի 224-րդ հոդվածի 2-րդ մասի 2-րդ կետով նախատեսված հոդվածներով սահմանված իրավախախտումների գործերով կայացված որոշումների հիման վրա չկատարված դրամական պարտավորությունների (մեկից ավելի վարչական ակտերի դեպքում՝ դրանց հանրագումարի) չափը գերազանցում է սահմանված նվազագույն աշխատավարձի հինգհարյուրապատիկը, ապա անձը զրկվում է տրանսպորտային միջոցներ վարելու իրավունքից վեց ամիս ժամկետով, բացառությամբ այն դեպքերի, երբ մինչև տրանսպորտային միջոցներ վարելու իրավունքից զրկելու մասին որոշման կայացումը կատարում է դրամական պարտավորությունները (այդ թվում՝ սահմանված նվազագույն աշխատավարձի հինգհարյուրապատիկը գերազանցող մասով):
Սույն հոդվածի 9-րդ մասով նախատեսված դեպքում գործի քննությունն իրականացվում է սույն օրենսգրքով սահմանված կարգով՝ 224-րդ հոդվածի 2-րդ մասի 2-րդ կետով նախատեսված՝ գործը քննելու և վարչական տույժ նշանակելու իրավունք ունեցող պաշտոնատար անձի կողմից: Այդ դեպքում կայացվում է առանձին որոշում, որը հանձնվում է հասցեատիրոջը առձեռն կամ պատվիրված փոստով` ստանալու մասին ծանուցմամբ:
Սույն օրենսգրքի 150.3-րդ հոդվածով գանձվող տուգանքները փոխանցվում են Հայաստանի Հանրապետության միջպետական և հանրապետական նշանակության ավտոճանապարհներին արձանագրված խախտումների համար՝ Հայաստանի Հանրապետության կենտրոնական գանձապետարան, իսկ մարզային ավտոճանապարհներին արձանագրված խախտումների համար՝ համապատասխան համայնքի բյուջե:
«Վարչական իրավախախտում կատարելու համար նշանակված տուգանքը խախտողի կողմից, ոչ ուշ, քան տուգանք նշանակելու մասին որոշումը նրան հանձնելու օրվանից (նշանակված տուգանքի մասին ծանուցվելուց) հետո ութ օրվա ընթացքում, վճարում կատարվելու դեպքում վճարվում է վարչական ակտով նշանակված տուգանքի գումարի կեսը՝ բացառությամբ սահմանված կարգով տարաժամկետված, գանգատարկված եւ (կամ) բողոքարկված վարչական ակտերի, ինչպես նաեւ՝ 44.1-րդ, 44.2-րդ, 45-րդ, 46-րդ, 47-րդ, 47.1-րդ, 49-րդ, 50-րդ, 51-րդ, 52-րդ, 53-րդ, 89-րդ, 91-րդ, 92-րդ, 93-րդ, 110.2-րդ հոդվածներով, 124-րդ հոդվածի 26-րդ եւ 31-րդ մասերով, 126-րդ, 128-րդ, 176-րդ, 177-րդ, 205-րդ հոդվածներով նախատեսված արարքների համար նշանակված տուգանքների եւ 112.2-րդ հոդվածով, 124-րդ հոդվածի 14-րդ եւ 18�րդ մասերով նախատեսված արարքները վարչական տույժի նշանակման օրվանից հետո` մեկ տարվա ընթացքում կրկին կատարելու համար նշանակված տուգանքների:»։ 
(305-րդ հոդվածը փոփ. 10.03.90, 11.12.02 ՀՕ-495-Ն, լրաց. 16.12.05 ՀՕ-26-Ն, խմբ., փոփ. 21.02.07 ՀՕ-73-Ն, լրաց. 27.02.07 ՀՕ-134-Ն, փոփ. 06.12.07 ՀՕ-296-Ն, լրաց. 02.12.08 ՀՕ-221-Ն, փոփ. 18.05.10 ՀՕ-65-Ն, 07.02.12 ՀՕ-2-Ն, խմբ. 19.12.12 ՀՕ-247-Ն, փոփ., խմբ. 05.12.13 ՀՕ-143-Ն, խմբ. 21.06.14 ՀՕ-78-Ն, փոփ., լրաց. 21.12.15 ՀՕ-178-Ն, լրաց. 21.12.15 ՀՕ-9-Ն, փոփ. 01.03.17 ՀՕ-50-Ն)

